
Ábhar: Tuairim ar an Togra ón gCoimisiún Eorpach le haghaidh Treorach maidir le 
cóireáil fuíolluisce uirbigh (athmhúnlú). ((COM(2022)0541 – C9-0363/2023 – 
2022/0345(COD))

A Uasail Canfin, a chara,

Údaraíodh don Choiste um Thalmhaíocht agus um Fhorbairt Tuaithe tuairim a tharraingt suas 
chuig do choiste, faoi Riail 56, maidir leis an togra ón gCoimisiún le haghaidh Treoir ó 
Pharlaimint na hEorpa agus ón gComhairle maidir le cóireáil fuíolluisce uirbigh (athmhúnlú) 
(COM (2022) 541-2022/0345 (COD)). 

Chinn Coiste AGRI a thuairim a thíolacadh i bhfoirm litreach agus d’ainmnigh sé a Fheisire 
Jan Huitema mar Rapóirtéir. Rinneadh a dhréacht-tuairim a phlé agus a chomhaontú le 
Scáthrapóirtéirí AGRI, agus rinneadh vótáil uirthi agus glacadh í le linn chruinniú Choiste 
AGRI an 23 Bealtaine. Cuireadh de chúram orm an tuairim seo a chur ar aghaidh chugat leis 
an litir seo.

Is mian leis an Rapóirtéir aird a tharraingt ar na saincheisteanna a leagtar amach thíos:

Tá tionchar ag an treoir maidir le cóireáil fuíolluisce uirbigh ar thalmhaíocht na hEorpa ó thaobh 
uisce agus úsáid cothaitheach de. Cuirtear cothaithigh amhail nítrigin agus fosfar ó fhuíolluisce 
uirbeach i bhfeidhm ar thalamh talmhaíochta ar fud an Aontais, go háirithe i bhfoirm sloda 
séarachais. De réir an mheasúnaithe tionchair ón gCoimisiún1 a ghabhann leis an togra, déantar 
thart ar leath den sloda a athúsáid sa talmhaíocht inniu, agus tá cuid mhór eile á loscadh nó á 
cur i líonadh talún, rud is cúis le caillteanas soiléir acmhainní luachmhara. Ag an am céanna, tá 
roinnt Ballstát tar éis srian mór a chur ar úsáid sloda sa talmhaíocht ar fhorais sláinte poiblí.

1 https://environment.ec.europa.eu/system/files/2022-
10/Impact%20assessment%20accompanying%20the%20proposal.pdf

Ós rud é gur acmhainní luachmhara iad nítrigin agus fosfar don talmhaíocht Eorpach, is díol 
sásaimh do Choiste AGRI an togra ón gCoimisiún Eorpach íosrátaí athúsáide agus athchúrsála 
a shocrú do na cothaithigh sin ón sloda (Airteagal 20), agus áitíonn sé ar Choiste ENVI na 
forálacha sin a choinneáil nó a neartú. Mar sin féin, ba cheart raon feidhme na n-íosrátaí 
athúsáide agus athchúrsála a atreorú chuig fuíolluisce seachas chuig sloda séarachais amháin, 
chun aisghabháil cothaitheach ag an bhfoinse a dhreasú freisin. 

Ag an am céanna, ba cheart don Choimisiún Eorpach leanúint dá chuid oibre ar an 
meastóireacht ar an Treoir maidir le Sloda Séarachais (86/278/CEE) chun rialú sloda a fheabhsú 
sula n-úsáidtear é sa talmhaíocht, chomh maith le bacainní ar iomaíochas nítrigine ciorclaí agus 
fosfair chiorclaigh a aisghabhtar ó shloda séarachais a shainaithint agus bearta a mheas chun 
aghaidh a thabhairt orthu sin más iomchuí. Go háirithe, ba cheart don Choimisiún féachaint ar 
bhealaí chun na Ballstáit a dhreasú chun conairí nuálacha a chumasú lena mbaineann 
comhthairbhí seachas téarnamh cothaitheach, amhail bithghualach ó phirealú sloda séarachais. 
Ba cheart go rannchuideodh úsáid éifeachtúil sloda séarachais chun bithghás a tháirgeadh, ach 
amháin tar éis na hacmhainní is luachmhaire a eastóscadh chun críoch talmhaíochta, le cuspóir 
na neodrachta fuinnimh. 

Is féidir fuíolluisce cóireáilte a athúsáid freisin le haghaidh uisciú talmhaíochta. Agus breithniú 
á dhéanamh ar an nganntanas méadaitheach uisce atá ar fáil d’uisciú talmhaíochta i roinnt 
réigiún de chuid an Aontais agus chun tionchar uisciú talmhaíochta ar leibhéil screamhuisce a 
mhaolú, is díol sásaimh do Choiste AGRI an togra ón gCoimisiún Eorpach athúsáid fuíolluisce 
chóireáilte a chur chun cinn go córasach chun na críche sin (Airteagal 15).

Tá infhaighteacht agus cáilíocht an tsloda agus an fhuíolluisce chóireáilte araon chun críoch 
talmhaíochta ag brath go mór ar a leibhéil truaillithe. Measann Coiste AGRI, dá bhrí sin, go 
leagtar síos sa treoir maidir le cóireáil fuíolluisce uirbigh ceanglais iomchuí chun truailleáin ó 
fhuíolluisce uirbeach a bhaint d’fhonn aisghabháil sloda agus athúsáid fuíolluisce chóireáilte a 
mhéadú, agus truailliú a theorannú d’uiscí glactha. 

Bheinn buíoch díot dá bhféadfadh coiste ENVI na breithnithe thuas a chur san áireamh i 
bhfianaise ghlacadh a thuarascáil ar an togra ón gCoimisiún i dtrácht.

Le dea-mhéin,

Norbert Lins 


